4 februarie 2007

vierde sondag na epifanie

liturgiese voorstel

Fokusteks:

Psalm 71:1-6
Ander tekste:

Jeremia 1:4-10; Lukas 4:21-30; 1 Korintiërs 13:1-13
Inleiding

In Epifanie gaan dit daaroor dat die beloftes wat die koms van Christus vergesel in vervulling gaan. Hy is nou hier en leef steeds onder ons. Dit geld in alle omstandighede, ook daardie dae wanneer ons met ‘n klaaglied voor God staan. Lawrie se perspektief hierop in sy preek uit Psalm 71 (preekskets by vandag) kan vandag deur die liturgie tot in die mees persoonlike hoek van ons elkeen se lewe gedra word. 

Psalm 71 is ’n volwaardige klaaglied en daarom terselfdertyd ’n lied van vertroue. Vers 1-3 se klag of smeekroep loop uit op ’n loflied in vers 4-6. Lawrie sluit sy preek so af: “’n Deel, al is dit ’n snaakse deel, van ons gehoorsaamheid is om by God te bly kla, om uit ons harte te kla, om saam met ander wat ly, te kla, om saam met die kerk en die skepping te kla. Psalm 71 is, onder andere, daar om ons reg te leer kla, want waar mense reg kla is lofliedere nooit ver weg nie.” Psalm 71 kan ook na die geloofsbelydenis as lied van vertroue gesing word. Die lied van vertroue gaan op natuurlike manier oor in ’n loflied. Sien Psalm 71 vers 2 en 3 in die Liedboek (ook ander verse). Die melodie is bekend. Sing dit as lied van vertroue in dié Here in wie ons glo en wat ook op ons klaaglied-dae in ons lewe teenwoordig, al is ons ook al hoe oud.  

Diensorde

god  versamel ons voor hom

Die Christuskers brand reeds voor in die kerk wanneer die erediens begin. Die voorganger herinner die gemeente daaraan dat die kers, wat reeds brand wanneer hulle die kerk inkom, simbool daarvan is dat Christus, die Lig, reeds in die wêreld is en dat die gemeente in die weke na Epifanie die verskyning van Christus op Kersdag, vier. 

Die voorgestelde aanvangswoord vertoon hierdie karakter. Dit is geneem uit Psalm 29 wat die psalmteks van die eerste Sondag van Epifanie is.  

Aanvangswoord

Voorganger:  
Prys die Here, 
Gemeente:
om sy eer mag!

Voorganger:  
“Prys die Here, 

Gemeente:
om die eer van sy Naam!

Voorganger:  
Buig voor die Here, 

Gemeente:
by sy heilige verskyning!  (Ps 29:1 en 2)

Seëngroet

Voorganger:
“Genade en vrede vir julle van Hom wat is en wat was en wat kom,


en van die sewe geeste voor sy troon, 


en van Jesus Christus die geloofwaardige getuie,


die eerste wat uit die dood opgestaan het, 


die heerser oor die konings van die aarde” (Op 1:4b-5a).

Gemeente:
Lied 315 “Amen”  

Klag

Voorganger:
Die hand van goddeloses druk op my.

Gemeente:
My God, bevry my.

Voorganger:
Die greep van die skurke en verdrukkers wurg my.

Gemeente:
My God, red my.

Voorganger:
Nou dat ek oud geword het. 
Gemeente:
Moet my tog nie verwerp nie.

Voorganger: 
Nou dat my kragte ingegee het.

Gemeente:
Moet my tog  nie alleen laat nie. 

Voorganger:
Daar is nou ‘n paar oomblikke van stilte sodat elkeen
sy eie klag voor God kan uitspreek. 


Moet tog nie ver van my af bly nie, o God, kom my tog gou te hulp, my God.

Gemeente:
By U, Here, skuil ek (uit Ps 71).

Voorganger: 
Die Here hoor ons klaaglied 
en Hy verlos. 


Kom ons loof die Here nou. 

Lofsang en vertroue

Lied 71:3, 10 “Ek loof U daarom, Heer, gedurig”

diens van die woord

Gebed by die opening van die Woord
Skriflesing

Jeremia 1:4-10
Lukas 4:21-30
Psalm 71:1-6

Kindertyd

Die voorganger kan as inleiding tot die preek die kinders betrek deur hulle te laat verstaan dat dit nie net ou mense is wat kla of mag kla nie, maar dat kinders ewe goed toegang tot God het om te kla. 
Prediking
Sang

Lied 177 “Jesus, groot bo almal”

diens van die tafel

Psalm 71 praat daarvan dat ons klaaglied uitloop op vertroue in dié Here by wie ons gekla het. Die vertroue bevestig ook die teenwoordigheid van die Here soos dit in die preek na vore kom. Hierdie teenwoordigheid ervaar ons ook wanneer ons nagmaal gebruik. 
God se teenwoordigheid en ons vertroue op Hom vra weer van ons ‘n antwoord: om liefde te doen. Die voorganger lees dele uit 1 Korintiërs 13:1-13. Dit is Paulus se bekende oordenking van die liefde. Die liefde het bekend geword in Christus en gebeur nou in die lewe van die gelowige. God se liefde word in die nagmaal bevestig en vra dus van ons ant-woord-liefde. In hierdie sin is die nagmaal ook liefdesmaal.

Tafel word gereed gemaak

Formulier

Tafelgebed

Lied 295:1, 2 “Heer, U laat ons hier vergader”

Geloofsbelydenis

Instelling en gebruik van die tekens

Offergawes

Sang

 Lied 212:1, 3  “Loof die Heer, Hy is goed”

uitsending

Verbintenis

Die voorganger doen die volgende gebed of laat die gemeente dit hardop saam bid.  

“Here, U het ons geleer dat wat ons ook al doen,

niks werd is nie, as ons dit sonder liefde doen: 

stuur u Gees en giet die liefde, u grootste gawe aan ons, in ons harte uit.

Hemelse Vader, gee dat ons nie sonder liefde sal leef nie, 

want daarsonder word ons as dooies voor U gereken.  

Skenk dit aan ons ter wille van u Seun, Jesus Christus,

wat met U en die Heilige Gees leef en regeer, een God, nou en vir altyd. Amen.  

(Ou gebed vir hierdie Sondag wat in die Book of Common Prayer van 1549 staan. Vry vertaal.)

Seën 

Gemeente, waar ons nou uitmekaar gaan, weet ons Christus het verskyn en is steeds met ons. Daarom seën God elkeen van ons en gee ons die Heilige Gees in ons hart.

God Almagtig, 

wat die wyse manne 

met die lig van ‘n ster gelei het 

om Christus, die Lig uit Lig, te vind, 

lei jou ook op pad na Hom.

God die Seun wat by die huwelik in Kana 

die water in wyn verander het,

verander ook jou lewe

en maak jou hart bly.

God die Heilige Gees, wat op sy geliefde Seun,

met sy doop in die Jordaanrivier

neergedaal het,

stort sy oorvloedige gawes ook op jou uit. 

Antwoord

Die gemeente sing“Amen” Lied 312; 313; 314; 315.

PREEKSTUDIE – PSALM 71: 1-6

Teks

Genre en temas: Tot by minstens vers 13 is hierdie psalm ’n betreklik tipiese klaaglied van die enkeling. Soos gebruiklik word Jahwe se Naam aangeroep (1) en word Jahwe gevra om die bidder te hulp te kom (2-4). Die noodsituasie word, soos dikwels in die klaagliedere, nie presies omskryf nie. In vers 4, 10, 11, 13 en 24 is daar sprake van vyande. Hierdie vyande word op verskillende wyses beskryf (goddeloses, hulle wat onreg doen, geweldenaars, hulle wat op my lewe loer, hulle wat my as vyand behandel, hulle wat my ongeluk soek), sodat dit moeilik is om presies te bepaal hoe hulle die bidder bedreig.

Daar is egter ook ’n ander tema. Vers 9 en 18 wek die indruk dat die bidder worstel met die probleem van die ouderdom. Ook vers 5, 6, 17 en 20 laat ons dink aan  iemand wat oor ’n lang lewe terugkyk. Om oud te word is nie vir sissies nie! ’n Mens se kragte is gedaan (9) en jy voel algaande meer verlate (18). Dit is dus ’n versoeking om die verwysings na allerlei vyande vanuit die hoek van die bejaarde te verstaan. Die ouderdom bring immers groter kwesbaarheid en dikwels meer agterdog teenoor ander. (Wag hulle almal net op my dood om te kan erf?) `n Mens begin wonder wat almal agter jou rug oor jou skinder (10), want die jonger geslag praat nie meer eerlik voor jou nie. Lamparter meen dat die psalm as geheel vanuit die situasie van die ouderdom verstaan moet word. Hy sê tereg dat die klaagliedere in the Psalmboek allerlei menslike noodsituasies ter sprake bring en dat dit verbasend sou wees as die nood wat veroudering meebring, nie ook verwoord sou word nie.

Tog moet ’n mens versigtig wees om enige van die klaagliedere net in een vakkie te plaas. Die klaagliedere is waarskynlik almal geskryf om in die openbare erediens gebruik te word, nie bloot om aan die gevoelens van ’n bepaalde enkeling uitdrukking te gee nie. Om hulle funksie behoorlik te vervul, moes klaagliedere dus “ruimte maak” vir verskillende mense in verskillende noodsituasies. Party het miskien ’n spesifieke probleem (soos ouderdom) as fokus gebruik, maar sonder om diegene met ander probleme uit te sluit. Ons voel immers almal soms dat ons wegsink in “die watervloede van die aarde” (20). Tradisioneel het die kerk hierdie psalm nie spesifiek op ouer mense toegepas nie, maar dit in verband gebring met Jesus se lyding deur dit gedurende Heilige Week te lees.

Die tweede gedeelte van die psalm (14-24) lê veel minder klem op die nood wat die bidder ervaar. Dit begin met ’n uitdrukking van vertroue (14) en bevat teen die einde heelwat elemente van die loflied (19, 22, 23, 24). Hierdie elemente is nie heeltemal vreemd aan die Ou-Testamentiese klaaglied nie. Westermann het daarop gewys dat uitsprake van geloof en vertroue gereeld in klaagliedere voorkom en het vermoed dat die sogenaamde psalm van vertroue uit die klaaglied gebore is. Ons kan hoogstens sê dat in Psalm 71 die elemente van vertroue en lof sterk ontwikkel is alhoewel die psalm nog herkenbaar is as klaaglied.

Struktuur: Dit is effens vreemd om vers 1 tot 6 as ’n aparte eenheid te behandel. Die natuurlike verdeling, wat byvoorbeeld deur Weiser, Mays en McCann gevolg word, onderskei vers 1 tot 13 van vers 14 tot 24. Albei gedeeltes eindig met die beskaming van die vyande. Boonop begin vers 14 met ’n sterk teenstelling in die Hebreeus wat ook in die wisseling in stemming gereflekteer word. McCann beskou hierdie vers as die teologiese sentrum van die psalm. ’n Reeks temas in die eerste deel word weer in die tweede deel herhaal: Jahwe se geregtigheid, Jahwe se leiding van die bidder se jeug af, die gebed om nie in die ouderdom verlaat te word nie, en so meer.

Binne die eerste gedeelte self is daar ’n breuk tussen vers 8 en 9 en binne die tweede gedeelte tussen vers 19 en 20. Vers 1 tot 8 kan as die eerste smeekgebed beskou word en eindig met ‘n lofprysing. Die tweede smeekgebed (9-13) loop as ’t ware parallel met die eerste een. Let byvoorbeeld op die kontras tussen “van my jeug af” (5) en “in my ouderdom” (9). Vers 19 eindig met die formele uitroep van lof: “O God, wie is soos U?” en vers 20 keer terug na die tema van lyding.

Teksprobleme: Binne vers 1 tot 6 is daar twee teksprobleme. Die middelste gedeelte van vers 2 lees moeilik in die Hebreeus en kommentators beveel dikwels ’n klein tekswysiging aan. In vers 6 is die laaste woord in die Hebreeus se betekenis onduidelik. Albei Afrikaanse vertalings kies ietwat spekulatiewe vertalings van hierdie woord. Hierdie probleme maak egter weinig verskil aan die uitleg van die psalm as geheel en kan dus geïgnoreer word.

Aard: Die psalm word selde in besonderhede in kommentare behandel omdat dit, naas die verwysing na die ouderdom, geen werklik besondere trekke het nie. Omdat baie van die sinne en sinsnedes byna woordeliks ooreenstem met wat elders in die Psalmboek gevind word, is daar geleerdes wat meen dat hierdie psalm saamgeflans is uit brokkies van ander psalms. ’n Mens moet egter onthou dat die psalmtradisie as geheel sterk gesteun het op geykte uitdrukkings. Vir sommige kan dit lyk na ’n gebrek aan oorspronklikheid, maar baie mense het destyds – en stellig tot vandag toe – troos geput uit bekende en vertroude woorde. As ’n mens in die nood is, vererger dit eerder jou lyding as jy moet dink dat jou situasie uniek is. ’n Mens soek eerder aansluiting by ander wat in dieselfde nood verkeer het en by ’n tradisie waarin daar beproefde maniere is om jou nood te verwoord en hulp te soek.

In hierdie klaaglied is dit duidelik dat beide die tradisie (die geykte uitdrukkings) en persoonlike ervaring die bidder se steunpilare is. Die sleutelgedagte word in die eerste gedeelte saamgevat in vers 3: “Wees vir my ’n rots . . . want U is my rots en my bergvesting.” Tereg sê Weiser dat ons hierdie vers kan vergelyk met: “Here, ek glo. Kom U my ongeloof te hulp.” Immers, Jahwe was van jongs af vir die bidder die bron van hoop en vertroue (5, 6). Ook vers 20 kyk terug na vorige noodsituasies waaruit die bidder gered is. “Red my deur u geregtigheid” (2) verwys na hoe die bidder Jahwe leer ken het – as God wat konsekwent is en dus geen getroue dienaar in die steek sal laat nie.

Konteks

Klagtes is nie alte interessant nie. Selfs vandag nog klink een treurmare baie nes ’n ander, daarom luister ons meestal maar met ’n halwe oor as iemand by ons kla. Per slot van rekening, ons het dikwels nie veel hulp om aan te bied nie. Die persoon in die nood voel natuurlik anders daaroor. Sy of hy soek juis iemand wat genoeg omgee om met volle aandag te luister en wat in staat is om in te gryp. Klaagliedere klink bra vaal, maar die mistroostige vaalheid wat klaers ervaar, is vir hulle nie bloot vervelig nie. Dit is uitsigloos. Bob Dylan het gesê: “One does not sing the blues to ‘get into the blues’. One sings it to get out of the blues.”

Die klaagliedere in die Psalmboek is die “blues” van die Bybel. Effe eenselwig, effe mistroostig en glad nie wat ’n mens wil hoor wanneer die son oor jou lewe skyn nie. Dit verg meegevoel om raak te sien dat daar hier uit die dieptes na die hoogtes geroep word. Nogtans kan ons ons nie losmaak van dié noodroepe nie, want een of ander tyd sal ons ook soek na iets of iemand “to cure the curse of Adamness” (Bob Dylan) – juis as ons nog nie te afgestomp geraak het nie.

Want ons wêreld maak min ruimte vir klagtes. “Don’t complain, don’t explain, get even.” Let op dat hierdie raad, wat net werk vir die sterkes, gepas is in ’n wêreld waarin “survival of the fittest” die reël is. As jy nie pal nuwighede kan optower nie, het jy al klaar uit die bus geval. Wees soet, klein produsente van verleidelike verbruikersitems en glimlag mooi vir die promosiefoto. Hou jou huilery vir die huis sodat dit nie die produksieskedules in die wiele ry nie. Onthou, die reserweleër van die werkloses (Marx) staan gereed om jou plek te vul. Gelukkig is dit die boodskap van die verbruikersamelewing, nie van die Bybel nie.

In so ’n samelewing is dit natuurlik dat ouer mense al hoe vinniger op die ashoop beland. Daar word weliswaar vir hulle gesorg, maar daar word selde nog met hulle gepraat of iets van hulle verwag. En die versorging raak ook skaars die oppervlak, want van “the blight man was born for” waaroor die dogtertjie in Hopkins se gedig (Spring and Fall: To a Young Child) getreur het, of van Paulus se versugting van die skepping, wil ons “brave new world” niks weet nie. In hierdie wêreld is die “rampe” immers die ongerief van kragonderbrekings of die skokke wat op verbruikers wag. Dit is al waaroor party nog trane kan stort.

In die Bybel is daar vir oud en jonk eenvoudig meer op die spel. “Julle (ook die swakstes) is meer werd as baie mossies.” Daarom word die noodkrete van allerlei geïsoleerdes (oues, siekes, armes, bedreigdes) nie verdoof deur die gedreun van God se groot masjinerie nie. Vir kla is daar ’n vaste plek binne die diens van God en vaste woorde waarvan die geldigheid in die tradisie veranker is. Kermkouse en kansvatters mag hierdie ruimte misbruik, maar dit magtig ons nie om die ruimte wat God oopgelaat het, te sluit nie. Trouens, omdat God beloof het om te luister (ja, selfs na ons), is ons verplig om te leer saamluister. Die klaaglied se plek is tereg in die kerk se erediens, want as die kerk nie haar eie groot nood (the curse of Adamness, the blight man was born for) in die klein noodsituasies van ou mense, siekes, armes en verdruktes herken nie, ontken die kerk haar aard.

Wat dan van blydskap, van lof en van dank vir al God se goeie gawes? Ook hierdie dinge het ’n plek – tussen ander plekke – in die Psalmboek en in die lewe van die kerk, want ook hierdie dinge behoort tot menswees. Van “the cult of cheerfulness” sê Chesterton se Father Brown egter: “It is a cruel religion.” Om alles gemaklik, gerieflik en plesierig te wil sien, is enersyds om die genade van die kruis goedkoop te maak. Dit is andersins om ’n ondraaglike, wrede las op mense te plaas. Gee ons voor dat ons met ons “sterk geloof” die stampe en stote van die lewe kan verduur – en dit sonder klagte? Dan laai ons op die skouers van ander wat reeds ondergeploeg word, nog die verwyt dat daar iets met hulle geloof skort.

Die bidder in Psalm 71 het nie ’n “geloofsprobleem” nie; dit is sy geloof wat hom die vrymoedigheid gee om te kla. Jare se vertroue en ervaring van sorg maak die deur oop vir die noodgebed. Omdat ek Jahwe so – as my redder, my rots, my beskutting en my hoop – leer ken het, mag ek die donker hoeke van my hart voor Jahwe oopmaak. Daarom is lof en dank half vermeng met klagte en klink dit in die laaste verse amper asof die uitkoms reeds daar is. ’n Klaaglied soos hierdie een getuig nie van geloofsgebrek nie, maar is ’n kreet “uit geloof tot geloof”. In die klaagdaad self word die nood verwerk en die geloof verwerklik.

Preekvoorstel

1. Selfs as hierdie gedeelte gebruik word in ’n preek wat spesifiek op bejaardes gerig is, moet die psalm liefs nie slegs op een groep in die gemeente toegepas word nie. Dit is nie gewens om bejaardes te bepreek asof hulle ’n afgeslote “belangegroep” binne die gemeente is nie. Dit sal help om die aandag daarop te vestig dat hierdie psalm een is van ’n groep psalms (die klaagliedere) waarin nood in allerlei vorms aangespreek word. Ouderdom kan eerder, soos Mays sê, gebruik word as “metaphor for neediness”. Natuurlik het elke noodsituasie sy eie spesifieke karaktertrekke, maar “the dark night of the soul” is vir almal ewe swart. 

2. In die inleiding kan daarop gewys word dat die kerk wat lewe uit die lyding en sterwe van Jesus, geroep word om medelydend te lewe. Dit beteken om ruimte te skep vir klaagliedere (hoe afgesaag ook al), om begrip te kweek vir ander se “anderse” lyding en om te leer om mekaar se laste te help dra. Die kerk se prediking is nie eerstens ’n trooswoord aan bejaardes en ander lydendes nie en nog minder ’n aanspraak op hulle. Dit is eerstens om saam te kla, saam te huil, saam om hulp te roep. Daarom is die klaagliedere “kerkliedere”, liedere wat die kerk sing.

Die kerk kan nie in die eerste plek troos of aanspreek nie omdat die kerk uit haarself geen troos het nie en geen aanspraak op mense se lewe mag maak nie. “Ons enigste troos” is juis om nie aan onsself te behoort nie en nie op onsself te vertrou nie. Dit is in Psalm 71 glashelder. “By U, Here, skuil ek. U is my rots. U is my hoop.” “The Lord . . . is present to me in and through hope,” sê Mays. Dit is die oop oor en die toeganklike teenwoordigheid van God waarvan die kerk getuie is, te meer vanuit die kruis en opstanding.

3. Hoop en ook geloof. Want die psalm praat van, uit en tot geloof. Om te kla is glad nie ’n teken van geloofsverlies nie, maar ’n uitvloeisel van geloofservaring. Wanneer mense desperaat tot God roep oor pyn en eensaamheid en onreg en verdrukking, vertel dit iets van hulle vertroue in God se geregtigheid (wat McCann as belangrike tema in die psalm identifiseer). “Wees nie ver van my nie, verlaat my nie” spreek van die oortuiging dat waar God is, alle nood moet wyk.

Aan die hart van nood lê juis, soos hierdie psalm, Psalm 22 en Jesus se kruiswoord ons herinner, die afwesigheid van die regverdige God, “barmhartig en genadig, lankmoedig en groot van goedertierenheid en trou”. Dit help nie om dit te ontken dat die wêreld soms uiters Godverlate voorkom nie. As alles skynbaar skeef en afdraand loop, help dit nie om te sê “God’s in his heaven” nie; ’n mens wil eerder vra: “Waar op aarde is God?” Dan het die kerk iets om te bied: ’n geloofsgemeenskap met ’n tradisie van aanvegting en gebed, vol ou geykte woorde waarin noodroep en lof vervleg is. In hierdie gemeenskaplike ruimte en in hierdie gedeelde gebede kan ’n mens weer die geloof vind om “reg te kla”. Want die woorde sê “U is my rots” en ook “Wees vir my ’n rots”. Hulle laat my as enkeling nie met net my eie swakke geloof en my wankelende geloofservaring nie, maar maak my stem deel van die noodroep van die skepping. Die kort jare “van my jeug af” word ingebed in die hele heilsgeskiedenis en God se antwoord, wat dalk vir my ore dof geword het, bereik my deur ’n “wolk van getuies”.

4. Geen preek oor lyding durf die erns daarvan te ontken of misken nie. Hoe dit ook al vir die buitestander lyk, die hart van die lydende versmag. Maar hierdie krisis is nie eerstens ’n geloofskrisis nie en hoef dit nie te word nie. Dit is eers wanneer mense ophou roep “Hoe lank nog, Here?” en dalk vra hoekom hulle geloof skynbaar “opgedroog” het, dat wanhoop vatplek kry. Dan begin hulle in hulleself iets soek wat g’n mens kan produseer nie. En omdat hulle blik op hulleself gevestig word, hou hulle op om op te sien na God wat die enigste bron van geloof is. So kan ons reaksie op lyding ons geloof afbreek.

Maar die kerk se tradisie, van die klaagliedere af aan, vertel van geloof wat in en deur lyding getemper is en gegroei het. Ek twyfel of die martelare en al die ander wat deur die smeltkroes gegaan het, baie gelowig gevoel het. Dalk het party in hulle donker ure soos Job woedende verwyte na God geslinger; Teresa van Avilla het dit soms gedoen. Maar solank hulle, in watter toonaard ook al, met God bly praat het, was die saak vir hulle gewonne.

5. In C S Lewis se Screwtape Letters sê die ouer duiwel vir sy jonger leerling: “Do not be deceived, Wormwood. Our cause is never more in danger than when a human, no longer desiring, but still intending, to do our Enemy’s [God’s] will, looks around upon a universe from which every trace of Him seems to have vanished, and asks why he is forsaken, and still obeys.” ’n Deel, al is dit ’n snaakse deel, van ons gehoorsaamheid is om by God te bly kla, om uit ons harte te kla, om saam met ander wat ly te kla, om saam met die kerk en die skepping te kla. Psalm 71 is, onder andere, daar om ons reg te leer kla, want waar mense reg kla, is lofliedere nooit ver weg nie.

